
Landssamband eldri borgara (LEB) eru samtök 61 félags eldra fólks á öllu landinu með um 40 þúsund 
félagsmenn. Samtökin gegna æ þýðingarmeira hlutverki í starfi félaganna og er helsti tengiliður þeirra 
við stjórnvöld, sveitarstjórnir, heilbrigðisþjónustu og félagsmálaþjónustu um land allt. LEB heldur 
fjarfundi með formönnum félaganna a.m.k. einu sinni í mánuði og oftar ef þurfa þykir.

Samtökin koma að starfsemi öldungaráða sveitarfélaganna um land allt, halda reglulega samstarfsfundi 
með Tryggingastofnun ríkisins, eru aðilar að Öldrunarráði, skipa fulltrúa í Framkvæmdasjóð aldraðra 
og hafa undanfarin misseri setið í framkvæmdanefnd verkefnisins Gott að eldast, með fulltrúum þriggja 
ráðuneyta og Samtökum sveitarfélaga. Þá hefur LEB unnið með ÍSÍ að verkefninu Bjartur lífsstíll sem er 
landsverkefni um heilsueflingu eldra fólks í samvinnu við sveitarstjórnir, félög eldri borgara, 
íþróttafélögin á hverjum stað og heilsugæslu.

Mjög miklu munar í þessu starfi öllu um möguleika LEB til að koma upplýsingum og hvatningu til 
félaganna um allt land og hefur verulega reynt á það hlutverk. Starfsemi og hlutverk LEB verður sífellt 
viðameira og í því sambandi má nefna að við stöndum fyrir viðburðum, svo sem fjöldafundum og 
ráðstefnum varðandi okkar hagsmunamál. Einnig erum við að hefja átak varðandi stafræna vegferð 
eldri borgara og erum m.a. í samstarfi við Netvís með fræðslufundi.

Þessi starfsemi öll hefur verið borin uppi af félagsfólki í stjórnum og nefndum LEB og með einum 
starfsmanni sem nú er í 80% starfshlutfalli ásamt verkefnastjóra sem stýrir stærri styrkhæfum 
verkefnum eins og Björtum lífsstíl. Við höfum fengið rekstrarstyrk frá ráðuneyti okkar en á þessu ári var 
hann skorinn niður, sem við máttum alls ekki við. Að öðru leyti er reksturinn borinn uppi af 
félagsgjöldum, sem mjög er stillt í hóf.

Aðildarfélögum sambandsins fjölgar stöðugt og þau leita í sívaxandi mæli til LEB vegna flókinna 
úrlausnarefna fyrir félagsmenn sína, t.d. um lögfræðileg efni og lífeyrismál, tryggingar og húsnæðismál. 
Það er ljóst að til að sinna þessum verkefnum þurfum við að bæta við löglærðum starfsmanni á 
skrifstofuna en því miður höfum við ekki bolmagn til þess án utanaðkomandi styrkja.

Í ljósi alls þessa leyfir LEB sér að fara fram á fastan rekstrarstyrk af fjárlögum að upphæð kr. 40 milljónir, 
sem er í takt við það sem ýmis önnur félagasamtök hafa fengið. Það mundi efla starfsemi samtakanna 
gríðarlega og svara mikilli þörf fyrir upplýsingar og aðstoð við sívaxandi kynslóð eldra fólks um allt land.

